
Garudapanchashatstotram

ગરુડપઞ્ચાશત્સ્તોત્રમ્

વેદાન્તદેશિકકૃતમ્ ।
૧। પરવ્યૂહવર્ણકઃ
અઙ્ગેષ્વાનન્દમુખ્યશ્રુતિશિખરમિલદ્દણ્ડકં  ગણ્ડપૂર્વં
પ્રાગેવાભ્યસ્ય ષટ્સુ પ્રતિદિશમનઘં ન્યસ્ય શુદ્ધાસ્ત્રબન્ધાઃ ।
પક્ષિ વ્યત્યસ્તપક્ષિદ્વિતયમુખપુટપ્રસ્ફુટોદારતારં
મન્ત્રં ગારુત્મતં તં હુતવહદયિતાશેખરં શીલયામઃ ॥ ૧॥
વેદઃ સ્વાર્થાધિરૂઢો બહિરબહિરભિવ્યક્તિમભ્યેતિ યસ્યાં
સિદ્ધિઃ સાઙ્કર્ષણી સા પરિણમતિ યયા સાપવર્ગત્રિવર્ગા ।
પ્રાણસ્ય પ્રાણમન્યે પ્રણિહિતમનસો યત્ર નિર્ધારયન્તિ
પ્રાચી સા બ્રહ્મવિદ્યા પરિચિતગહના પાતુ ગારુત્મતી નઃ ॥ ૨॥
નેત્રં ગાયત્રમૂચે ત્રિવૃદિતિ ચ શિરો નામધેયં યજૂંષિ
છન્દાંસ્યઙ્ગાનિ  ધિષ્ણ્યાત્મભિરજનિ શફૈર્વિગ્રહો   વામદેવ્યમ્ ।
યસ્ય સ્તોમાત્મનોઽસૌ બૃહદિતરગરુત્તાદૃશામ્નાયપુચ્છઃ
સ્વાચ્છન્દ્યં નઃ પ્રસૂતાં શ્રુતિશતશિખરાભિષ્ટુતાત્મા ગરુત્માન્ ॥ ૩॥
યો યં ધત્તે સ્વનિષ્ઠં વહનમપિ વરઃ સ્પર્શિતો   યેન યસ્મૈ
યસ્માદ્યસ્યાહવશ્રીર્વિદધતિ   ભજનં યત્ર યત્રેતિ સન્તઃ ।
પ્રાયો દેવઃ સ ઇત્થં હરિગરુડભિદાકલ્પિતારોહ વાહ-
સ્વાભાવ્યઃ સ્વાત્મભવ્યઃ પ્રદિશતુ શકુનિર્બ્રહ્મસબ્રહ્મતાં નઃ ॥ ૪॥
એકો વિષ્ણોર્દ્વિતીયસ્ત્રિચતુરવિદિતં   પઞ્ચવર્ણીરહસ્યં
ષાડ્ગુણ્યં સ્મેરસપ્તસ્વરગતિરણિમાદ્યષ્ટસમ્પન્નવાત્મા ।
દેવો દર્વીકરારિર્દશશતનયનારાતિ સાહસ્રલક્ષૈઃ
વિક્રીડત્પક્ષકોટિર્વિઘટયતુ   ભયં વીતસઙ્ખ્યોદયો નઃ ॥ ૫॥
સત્યાદ્યૈઃ સાત્વતાદિ પ્રથિતમહિમભિઃ પઞ્ચભિર્વ્યૂહભેદૈઃ
પઞ્ચાભિખ્યો નિરુન્ધન્ ભવગરલભવં પ્રાણિનાં પઞ્ચભાવમ્ ।

પ્રાણાપાનાદિ ભેદાત્પ્રતિતનુ મરુતો દૈવતં પઞ્ચવૃત્તેઃ
પઞ્ચાત્મા પઞ્ચધાઽસૌ પુરુષ ઉપનિષદ્ઘોષિતસ્તોષયેન્નઃ ॥ ૬॥
શ્લિષ્યદ્ભોગીન્દ્રભોગે શ્રુતિનિકરનિધૌ મૂર્તિભેદે   સ્વકીયે
વર્ણવ્યક્તીર્વિચિત્રાઃ   પરિકલયતિ યો વક્ત્રબાહૂરુપાદૈઃ ।
પ્રાણઃ સર્વસ્ય જન્તોઃ પ્રકટિતપરમબ્રહ્મભાવઃ સ ઇત્થં
ક્લેશં છિન્દન્ ખગેશઃ સપદિ વિપદિ નઃ સન્નિધિઃ સન્નિધત્તામ્ ॥ ૭॥
અગ્રે તિષ્ઠન્નુદગ્રો મણિમુકુર ઇવાનન્યદૃષ્ટેર્મુરારેઃ
પાયાન્માયાભુજઙ્ગીવિષમવિષભયાદ્ગાઢમસ્માન્  ગરુત્માન્ ।
ક્ષુભ્યત્ક્ષીરાબ્ધિપાથઃ સહભવગરલસ્પર્શશઙ્કી સ શઙ્કે
છાયાં ધત્તે યદીયાં હૃદિ હરિહૃદયારોહધન્યો મણીન્દ્રઃ ॥ ૮॥
૨। અમૃતહરણવર્ણકઃ ।
આહર્તારં સુધાયા દુરધિગમમહાચક્રદુર્ગસ્થિતાયાઃ
જેતારં વજ્રપાણેઃ સહ વિબુધગણૈરાહવે બાહુવેગાત્ ।
વિષ્ણૌ સમ્પ્રીયમાણે વરવિનિમયતો વિશ્વવિખ્યાતકીર્તિં
દેવં યાઽસૂત સાઽસૌ દિશતુ ભગવતી શર્મ દાક્ષાયણી નઃ ॥ ૯॥
વિત્રાસાદ્વીતિહોત્રં પ્રથમમધિગતૈરન્તકે મન્દધામ્ના
ભૂયસ્તેનૈવ સાર્ધં ભયભરતરલૈર્વન્દિતો દેવવૃન્દૈઃ ।
કલ્પાન્તક્ષોભદક્ષં કથમપિ કૃપયા સઙ્ક્ષિપન્ ધામ ચણ્ડં
ભિત્ત્વાઽણ્ડં નિર્જિહાનો   ભવભયમિહ નઃ ખણ્ડયત્વણ્ડજેન્દ્રઃ ॥ ૧૦॥
ક્ષુણ્ણક્ષોણીધરાણિ ક્ષુભિતચતુરકૂપારતિમ્યદ્ગરુન્તિ
ત્રુટ્યત્તારાસરાણિ સ્થપુટિતવિબુધસ્થાનકાનિ ક્ષિપેયુઃ ।
પાતાલબ્રહ્મસૌધાવધિવિહિતમુધાવર્તનાન્યસ્મદાર્તિં
બ્રહ્માણ્ડસ્યાન્તરાલે બૃહતિ ખગપતેરર્ભકક્રીડિતાનિ ॥ ૧૧॥
સંવિચ્છસ્ત્રં દિશન્ત્યા સહ વિજયચમૂરાશિષઃ પ્રેષયન્ત્યા
સમ્બધ્નન્ત્યા તનુત્રં સુચરિતમશનં પક્કણં નિર્દિશન્ત્યા   ।
એનોઽસ્મદ્વૈનતેયો નુદતુ વિનતયા ક્લૃપ્તરક્ષાવિશેષઃ
કદ્રૂસઙ્કેતદાસ્યક્ષપણપણસુધાલક્ષભૈક્ષં જિઘૃક્ષુઃ ॥ ૧૨॥
વિક્ષેપૈઃ પક્ષતીનામનિભૃતગતિભિર્વાદિતવ્યોમતૂર્યો
વાચાલામ્ભોધિવીચીવલયવિરચિતાલોકશબ્દાનુબન્ધઃ ।
દિક્કન્યા કીર્યમાણક્ષરદુડુનિકરવ્યાજલાજાભિષેકો

નાકોન્માથાય ગચ્છન્ નરકમપિ સમયે નાગહન્તા નિહન્તુ ॥ ૧૩॥
ઋક્ષાક્ષક્ષેપદક્ષો મિહિરહિમકરોત્તાલતાલાભિઘાતી
વેલા વાઃ કેલિ લોલો વિવિધઘનઘટાકન્દુકાઘાતશીલાઃ ।
પાયાન્નઃ પાતકેભ્યઃ પતગકુલપતેઃ પક્ષવિક્ષેપજાતો
વાતઃ પાતાલહેલાપટહપટરવારમ્ભસંરમ્ભધીરઃ ॥ ૧૪॥
કિં  નિર્ઘાતઃ કિમર્કઃ પરિપતતિ દિવઃ કિં  સમિદ્ધોઽયમૌર્વઃ
કિંસ્વત્કાર્તસ્વરાદ્રિર્નનુ   વિદિતમિદં વ્યોમવર્ત્મા ગરુત્માન્ ।
આસીદત્યાજિહીર્ષત્યભિપતતિ હરત્યત્તિ હા તાત હામ્બે-
ત્યાલાપોદ્યુક્તભિલ્લાકુલજઠરપુટઃ પાતુ નઃ પત્રિનાથઃ ॥ ૧૫॥
આસૃક્વાક્તૈરસૃગ્ભિર્દુરુપરમતૃષા શાતની શાતદંષ્ટ્રા -
કોટી લોટત્કરોટી વિકટકટકટારાવઘોરાવતારા ।
ભિન્દ્યાત્સાર્ધં પુલિન્દ્યા સપદિ પરિહૃતબ્રહ્મગા જિહ્મગારેઃ
ઉદ્વેલ્લદ્ભિલ્લપલ્લીનિગરણકરણાપારણાકારણાં નઃ ॥ ૧૬॥
સ્વચ્છન્દસ્વર્ગિવૃન્દપ્રથમતમમહોત્પાતનિર્ઘાતઘોરઃ 
સ્વાન્તધ્વાન્તં નિરુન્ધ્યાદ્ધુતધરણિપયોરાશિરાશીવિષારેઃ ।
પ્રત્યુદ્યદ્ભિલ્લપલ્લીભટરુધિરસરિલ્લોલકલ્લોલમાલા-
હાલા નિર્વેશહેલા હલહલબહુલો હર્ષકોલાહલો નઃ ॥ ૧૭॥
સાન્દ્રક્રોધાનુબન્ધાત્સરસિ નખમુખે પાદપે ગણ્ડશૈલે
તુણ્ડાગ્રે કણ્ઠરન્ધ્રે તદનુ ચ જઠરે નિર્વિશેષં   યુયુત્સૂ ।
અવ્યાદસ્માનભવ્યાદવિદિતનખરશ્રેણિદંષ્ટ્રાનિવેશૌ
જીવગ્રાહં ગૃહીત્વા કમઠકરટિનૌ ભક્ષયન્ પક્ષિમલ્લઃ ॥ ૧૮॥
અલ્પઃ કલ્પાન્તલીલાનટમકુટસુધાસૂતિખણ્ડો બહૂનાં
નિઃસારસ્ત્વદ્ભુજાદ્રેરનુભવતુ મુદા મન્થનં ત્વેષ સિન્ધુઃ ।
રાકાચન્દ્રસ્તુ રાહોઃ સ્વમિતિ કથયતઃ પ્રેક્ષ્ય કદ્રૂકુમારાન્
સાન્તર્હાસં ખગેન્દ્રઃ સપદિ હૃતસુધસ્ત્રાયતામાયતાન્નઃ ॥ ૧૯॥
આરાદભ્યુત્થિતૈરાવતમમિતજવોદઞ્ચદુચ્ચૈઃશ્રવસ્કં
જાતક્ષોભં નિમથ્નન્ દિશિ દિશિ દિવિષદ્વાહિનીશં ક્ષણેન ।
ભ્રામ્યન્સવ્યાપસવ્યં સુમહતિ મિષતિ સ્વર્ગિસાર્થે   સુધાર્થં
પ્રેઙ્ખન્નેત્રઃ  શ્રિયં નઃ પ્રકટયતુ ચિરં પક્ષવાન્મન્થશૈલઃ ॥ ૨૦॥

અસ્થાનેષુ ગ્રહાણામનિયતવિહિતાનન્તવક્રાતિચારા
વિશ્વોપાધિવ્યવસ્થા વિગમવિલુલિતપ્રાગવાગાદિભેદાઃ ।
દ્વિત્રાઃ સુત્રામભક્તગ્રહકલહવિધાવણ્ડજેન્દ્રસ્ય ચણ્ડાઃ
પક્ષોત્ક્ષેપા વિપક્ષક્ષપણસરભસાઃ શર્મ મે નિર્મિમીરન્   ॥ ૨૧॥
તત્તત્પ્રત્યર્થિ  સારાવધિ વિહિતમૃષા રોષગન્ધો રુષાન્ધૈઃ
એકઃ ક્રીડન્નનેકૈઃ  સુરપતિસુભટૈરક્ષતો રક્ષતાન્નઃ ।
અન્યોન્યાબદ્ધલક્ષાપહરણવિહિતામન્દમાત્સર્યતુઙ્ગૈઃ
અઙ્ગૈરેવ  સ્વકીયૈરહમહમિકયા માનિતો વૈનતેયઃ ॥ ૨૨॥
અસ્તવ્યોમાન્તમન્તર્હિતનિખિલહરિન્મણ્ડલં   ચણ્ડભાનોઃ
લુણ્ટાકૈર્યૈરકાણ્ડે જગદખિલમિદં શર્વરી વર્વરીતિ ।
પ્રેઙ્ખોલત્સ્વર્ગગોલસ્ખલદુડુનિકરસ્કન્ધબન્ધાન્  નિરુન્ધન્
રંહોભિસ્તૈર્મદમ્હો હરતુ તરલિતબ્રહ્મસદ્મા ગરુત્માન્ ॥ ૨૩॥
યઃ સ્વાઙ્ગે  સઙ્ગરાન્તર્ગરુદનિલવસ્તમ્ભિતે  જમ્ભશત્રૌ
કુણ્ઠાસ્ત્રે સન્નકણ્ઠં પ્રણયતિ પવયે પક્ષલેશં દિદેશ ।
સોઽસ્માકં સંવિધત્તાં સુરપતિપૃતનાદ્વન્દ્વયુદ્ધૈકમલ્લો
માઙ્ગલ્યં  વાલખિલ્યદ્વિજવરતપસાં કોઽપિ મૂર્તો વિવર્તઃ ॥ ૨૪॥
રુદ્રાન્ વિદ્રાવ્ય સેન્દ્રાન્ હુતવહસહિતં ગન્ધવાહં ગૃહીત્વા
કાલં નિષ્કાલ્ય ધૂત્વા નિરૃતિધનપતીપાશિનં ક્લેશયિત્વા ।
સર્પાણાં છાદ્મિકાનામમૃતમયપણપ્રાપણપ્રાપ્તદર્પો
નિર્બાધં ક્વાપિ સર્પન્નપહરતુ હરેરૌપવાહ્યો મદંહઃ ॥ ૨૫॥
૩। નાગદમનવર્ણકઃ
ભુગ્નભ્રૂર્ભ્રુકુટીભૃદ્ભ્રમદમિતગરુત્ક્ષોભિતક્ષ્માન્તરિક્ષઃ
ચક્રાક્ષો વક્રતુણ્ડઃ ખરતરનખરઃ ક્રૂરદંષ્ટ્રાકરાલઃ  ।
પાયાદસ્માનપાયાદ્ભયભરવિગલદ્દન્દશૂકેન્દ્રશૂકઃ
શૌરેઃ સઙ્ક્રન્દનાદિ  પ્રતિભટપૃતનાક્રન્દનઃ સ્યન્દનેન્દ્રઃ ॥ ૨૬॥
અર્યમ્ણા ધુર્યયોક્ત્રગ્રહણભયભૃતા સાન્ત્વિતોઽનૂરુબન્ધાત્
કોદણ્ડજ્યાં જિઘૃક્ષેદિતિ ચકિતધિયા શઙ્કિતઃ શઙ્કરેણ ।
તલ્પે કલ્પેત મા તે મતિરિતિ હરિણાઽપ્યાદરેણાનુનીતઃ
પક્ષીન્દ્રસ્ત્રાયતાં નઃ ફણધરમહિષીપત્રભઙ્ગાપહારી  ॥ ૨૭॥
છાયાતાર્ક્ષ્યાનહીનાં ફણમણિમુકુરશ્રેણિવિસ્પષ્ટબિમ્બાન્

ત્રાણાપેક્ષાધૃતસ્વપ્રતિકૃતિમનસા  વીક્ષ્ય જાતાનુકમ્પઃ ।
તેષાં દૃષ્ટ્વાઽથ ચેષ્ટાઃ પ્રતિગરુડગણાશઙ્કયા તુઙ્ગરોષઃ
સર્પન્ દર્પોદ્ધતો નઃ શમયતુ દુરિતં સર્પસન્તાનહન્તા ॥ ૨૮॥
ઉચ્છ્વાસાકૃષ્ટતારાગણઘટિતમૃષા  મૌક્તિકાકલ્પશિલ્પઃ
પક્ષવ્યાધૂતપાથોનિધિકુહરગુહાગર્ભદત્તાવકાશઃ ।
દૃષ્ટિં  દંષ્ટ્રાઙ્ગ્રદૂતીં    પૃથુષુ ફણભૃતાં પ્રેષયન્નુત્તમાઙ્ગે -
ષ્વઙ્ગૈરઙ્ગાનિ   રુન્ધન્નવતુ પિપતિષુઃ પત્રિણામગ્રણીર્નઃ ॥ ૨૯॥
આવેધઃ સૌધશ‍ૃઙ્ગાદનુપરતગતેરા  ભુજઙ્ગેન્દ્રલોકાત્
શ્રેણીબન્ધં વિતન્વન્ ક્ષણપરિણમિતાલાતપાતપ્રકારઃ ।
પાયાન્નઃ પુણ્યપાપપ્રચયમયપુનર્ગર્ભકુમ્ભીનિપાતાત્
પાતાલસ્યાન્તરાલે બૃહતિ ખગપતેર્નિર્વિઘાતો     નિપાતઃ ॥ ૩૦॥
પ્રત્યગ્રાકીર્ણતત્તત્ફણમણિનિકરં શઙ્કુલા કોટિવક્રં
તુણ્ડાગ્રં સઙ્ક્ષ્ણુવાનઃ  કુલગિરિકઠિને કર્પરે કૂર્મભર્તુઃ ।
પાતાલક્ષેત્રપક્વદ્વિરસનપૃતનાશાલિ વિચ્છેદશાલી
શૈલીં  નઃ સપ્તશૈલી લઘિમદરભસઃ સૌતુ સાધ્વીં  સુપર્ણઃ ॥ ૩૧॥
પર્યસ્યત્પન્નગીનાં યુગપદસમયાનર્ભકાન્ ગર્ભકોશાદ્-
બ્રહ્મસ્તમ્બપ્રકમ્પવ્યતિષજદખિલોદન્વદુન્નિદ્રઘોષમ્ ।
ચક્ષુશ્ચક્ષુઃ શ્રુતીનાં સપદિ બધિરયત્ પાતુ પત્રીશ્વરસ્ય
ક્ષિપ્રક્ષિપ્તક્ષમાભૃત્ક્ષણઘટિતનભઃ સ્ફોટમાસ્ફોટિતં નઃ ॥ ૩૨॥
તોયસ્કન્ધો ન સિન્ધોઃ સમઘટત મિથઃ પક્ષવિક્ષેપભિન્નઃ
પાતાલં ન પ્રવિષ્ટં પૃથુનિ ચ વિવરે રશ્મિભિસ્તિગ્મરશ્મેઃ ।
તાવદ્ગ્રસ્તાહિવક્ત્રક્ષરિતવિષમષીપઙ્કકસ્તૂરિકાઙ્કઃ
પ્રત્યાયાતઃ સ્વયૂથ્યૈઃ સ્થિત ઇતિ વિદિતઃ પાતુ પત્રીશ્વરો નઃ ॥ ૩૩॥
બદ્ધસ્પર્ધૈરિવ સ્વૈર્બહુભિરભિમુખૈરેકકણ્ઠં  સ્તુવાને
તત્તદ્વિશ્વોપકારપ્રણયિસુરગણપ્રાર્થિતપ્રાણરક્ષે   ।
પાયાન્નઃ પ્રત્યહં તે કમપિ વિષધરં પ્રેષયામીતિ ભીતે
સન્ધિત્સૌ સર્પરાજે સકરુણમરુણાનન્તરં ધામ દિવ્યમ્ ॥ ૩૪॥
ક્વાપ્યસ્થ્ના શર્કરાઢ્યં ક્વચન ઘનતરાસૃક્છટા શીધુ દિગ્ધં
નિર્મોકૈઃ  ક્વાપિ કીર્ણં વિષયમપરતો મણ્ડિતં રત્નખણ્ડૈઃ ।
અધ્યારૂઢૈઃ સ્વવારેષ્વહમહમિકયા વધ્યવેષં દધાનૈઃ

કાલે ખેલન્ ભુજઙ્ગૈઃ  કલયતુ કુશલં કાદ્રવેયાન્તકો નઃ ॥ ૩૫॥
૪। પરિષ્કારવર્ણકઃ ।
વામે વૈકુણ્ઠશય્યા ફણિપતિકટકો વાસુકિબ્રહ્મસૂત્રો
રક્ષેન્નસ્તક્ષકેન ગ્રથિતકટિતટશ્ચારુકાર્કોટહારઃ ।
પદ્મં કર્ણેઽપસવ્યે પ્રથિમવતિ મહાપદ્મમન્યત્ર બિભ્રત્
ચૂડાયાં શઙ્ખપાલં  ગુલિકમપિ ભુજે દક્ષિણે પક્ષિમલ્લઃ ॥ ૩૬॥
વર્ત્યાભ સ્વસ્તિકાગ્રસ્ફુરદરુણશિખાદીપ્રરત્નપ્રદીપૈઃ
બધ્નદ્ભિસ્તાપમન્તર્બહુલવિષમષીગન્ધતૈલાભિપૂર્ણૈઃ ।
નિત્યં નીરાજનાર્થૈર્નિજફણફલકૈર્ઘૂર્ણમાનાનિ   તૂર્ણં
ભોગૈરાપૂરયેયુર્ભુજગકુલરિપોર્ભૂષણાનીષણાં નઃ ॥ ૩૭॥
અઙ્ગપ્રત્યઙ્ગલીનામૃતરસવિસરસ્પર્શલોભાદિવાન્તઃ  -
ત્રાસાદ્ઘ્રાસાનુબન્ધાદિવ સહજમિથો વૈરશઙ્કોત્તરઙ્ગાત્  ।
રુદ્રાગાઢોપગૂઢોચ્છ્વસનનિબિડિતસ્થાનયોગાદિવાસ્મદ્ -
ભદ્રાય સ્યુર્ભજન્તો ભગવતિ ગરુડે ગાઢતાં ગૂઢપાદઃ ॥ ૩૮॥
કોટીરે રત્નકોટિપ્રતિફલિતતયા નૈકધા ભિન્નમૂર્તિઃ 
વલ્મીકસ્થાન્ સ્વયૂથ્યાનભિત ઇવ નિજૈર્વેષ્ટનૈઃ ક્લૃપ્તરક્ષઃ ।
ક્ષેમં નઃ સૌતુ હેમાચલવિધૃતશરન્મેઘલેખાનુકારી
રોચિશ્ચૂડાલચૂડામણિરુરગરિપોરેષ ચૂડાભુજઙ્ગઃ  ॥ ૩૯॥
દ્રાઘીયઃ કર્ણપાશદ્યુતિ પરિભવનવ્રીલયેવ સ્વભોગં
સઙ્ક્ષિપ્યાશ્નન્ સમીરં દરવિનતમુખો નિઃશ્વસન્ મન્દમન્દમ્ ।
આસીદદ્ગણ્ડભિત્તિપ્રતિફલનમિષાત્ ક્વાપિ ગૂઢં વિવિક્ષુઃ
ક્ષિપ્રં દોષાન્ ક્ષિપેન્નઃ ખગપતિ કુહનાકુણ્ડલઃ કુણ્ડલીન્દ્રઃ ॥ ૪૦॥
વાલાગ્રગ્રન્થિબન્ધગ્રથિતપૃથુશિરોરત્નસન્દર્શનીયો
મુક્તા શુભ્રોદરાભો હરિમણિશકલશ્રેણિદૃશ્યેતરાંશઃ ।
વિષ્વગ્દમ્ભોલિધારાવ્રણકિણવિષમોત્તમ્ભનસ્તબ્ધવૃત્તિઃ
વ્યાલાહારસ્ય હૃદ્યો હરતુ સ મદઘં હારદર્વીકરેન્દ્રઃ ॥ ૪૧॥
વૈકક્ષ્યસ્રગ્વિશેષચ્છુરણપરિણમચ્છસ્ત્રબન્ધાનુબન્ધો
વક્ષઃ પીઠાધિરૂઢો ભુજગદમયિતુર્બ્રહ્મસૂત્રાયમાણઃ ।
અશ્રાન્તસ્વૈરનિદ્રાવિરચિતવિવિધોચ્છ્વાસનિશ્વાસવેગ -
ક્ષામોચ્છૂનાકૃતિર્નઃ   ક્ષપયતુ દુરિતં કોઽપિ કદ્રૂકુમારઃ ॥ ૪૨॥

શ્લિષ્યદ્રુદ્રાસુકીર્તિસ્તનતટઘુસૃણાલેપસઙ્ક્રાન્તસાર   -
સ્ફારામોદાભિલાષોન્નમિતપૃથુફણાચક્રવાલાભિરામઃ ।
પ્રાયઃ પ્રેયઃ પટીરદ્રુમવિટપધિયા શ્લિષ્ટપક્ષીન્દ્રબાહુઃ
વ્યાહન્યાદસ્મદીયં વૃજિનભરમસૌ વૃન્દશો દન્દશૂકઃ ॥ ૪૩॥
ગ્રસ્તાનન્તર્નિવિષ્ટાન્   ફણિન ઇવ શુચા ગાઢમાશ્લિષ્ય દુઃખ્યન્
ક્ષુણ્ણાનેકઃ સ્વબન્ધૂન્ ક્ષુધમિવ કુપિતઃ પીડયન્ વેષ્ટનેન ।
વ્યાલસ્તાર્ક્ષ્ર્યોદરસ્થો વિપુલગળગુહાવાહિ ફૂત્કારવાત્યા-
પૌનઃપુન્યેન હન્યાત્પુનરુદરગુહાગેહવાસ્તવ્યતાં નઃ ॥ ૪૪॥
ગાઢાસક્તો ગરુત્મત્કટિતટનિકટે રક્તચણ્ડાતકાઙ્કે
ફક્કત્કાઞ્ચીમહિમ્ના ફણિમણિમહસા લોહિતાઙ્ગો  ભુજઙ્ગઃ  ।
સત્તાસાંસિદ્ધિકં નઃ સપદિ બહુવિધં  કર્મબન્ધં નિરુન્ધ્યાદ્-
વિન્ધ્યાદ્ર્યાલીનસન્ધ્યા ઘનઘટિતતટિત્કાન્તચાતુર્યધુર્યઃ ॥ ૪૫॥
૫। અદ્ભુતવર્ણકઃ ।
વેગોત્તાનં વિતાનં વ્યજનમનુગુણં વૈજયન્તી જયન્તી
મિત્રં નિત્યાભ્યમિત્રં યુધિ વિજયરથો યુગ્યયોગાનપેક્ષઃ ।
દાસો નિષ્પર્યુદાસો દનુતનયભિદો નિઃસહાયઃ સહાયો
દોધૂયેતાસ્મદીયં દુરિતમધરિતારાતિપક્ષઃ સ્વપક્ષૈઃ ॥ ૪૬॥
ઉક્ષા દક્ષાન્તકસ્ય સ્ખલતિ વલજિતઃ કુઞ્જરઃ ખઞ્જરીતિઃ
ક્લાન્તો ધાતુઃ શકુન્તોઽનુગ ઇતિ દયયા સામિરુદ્ધસ્યદોઽપિ ।
ગ્રાહગ્રસ્તદ્વિપેન્દ્રક્ષતિભયચકિતાકુણ્ઠવૈકુણ્ઠચિન્તા-
નાસીરોદારમૂર્તિર્નરકવિહતયે   સ્યાદ્વિહઙ્ગેશ્વરો  નઃ ॥ ૪૭॥
વેગોદ્વેલઃ સુવેલઃ કિમિદમિતિ મિથો મન્ત્રતો વાનરેન્દ્રૈઃ
માયામાનુષ્યલીલામભિનયતિ હરૌ લબ્ધસેવાવિશેષઃ ।
વૈદેહીકર્ણપૂરસ્તબકસુરભિણા યઃ સમાશ્લેષિ દોષ્ણા
તૃષ્ણા પારિપ્લવાનાં સ ભવતુ ગરુડો દુઃખવારિપ્લવો નઃ ॥ ૪૮॥
દુગ્ધોદન્વત્પ્રભૂતઃ સ્વકમહિમપૃથુર્વિષ્ણુના   કૃષ્ણનામ્ના
પિઞ્છાકલ્પાનુકલ્પઃ સમઘટિ સુદૃઢો યત્પ્રદિષ્ટઃ કિરીટઃ ।
વીરો વૈરોચનાસ્ત્રવ્રણકિણગુણિતોદગ્રનિર્ઘાતવાતઃ
સઙ્ઘાતં  સર્વઘાતી સ હરતુ મહતામસ્મદત્યાહિતાનામ્ ॥ ૪૯॥

garuDapanchAshatstotram.pdf 7



ગરુડપઞ્ચાશત્સ્તોત્રમ્

રુન્ધ્યાત્સંવર્તસન્ન્ધ્યાઘનપટલકનત્પક્ષવિક્ષેપહેલા-
વાતૂલાસ્ફાલતૂલાઞ્ચલનિચયતુલાધેયદૈતેયલોકઃ ।
આસ્માકૈઃ કર્મપાકૈરભિગતમહિતાનીકમપ્રત્યનીકૈઃ
દીવ્યન્ દિવ્યાપદાનૈર્દનુજવિજયિનો વૈજયન્તી શકુન્તઃ ॥ ૫૦॥
યત્પક્ષસ્થા ત્રિવેદી ત્રિગુણજલનિધિર્લઙ્ઘ્યતે  યદ્ગુણજ્ઞૈઃ
વર્ગસ્ત્રૈવર્ગિકાણાં   ગતિમિહ લભતે નાથવદ્યત્સનાથઃ ।
ત્રૈકાલ્યોપસ્થિતાત્ સ ત્રિયુગનિધિરઘાદાયતાત્ ત્રાયતાં નઃ
ત્રાતાનેકસ્ત્રિધામ્નસ્ત્રિદશરિપુચમૂમોહનો વાહનેન્દ્રઃ ॥ ૫૧॥
સૈકાં પઞ્ચાશતં યામતનુત વિનતાનન્દનં નન્દયિષ્યન્
કૃત્વા  મૌલૌ તદાજ્ઞાં કવિકથકઘટાકેસરી વેઙ્કટેશઃ ।
તામેતાં શીલયન્તઃ શમિતવિષધરવ્યાધિ દૈવાધિપીડાઃ
કાઙ્ક્ષા પૌરસ્ત્યલાભાઃ કૃતમિતરફલૈસ્તાર્ક્ષ્યકલ્પા ભવન્તિ ॥ ૫૨॥
ઇતિ વેદાન્તદેશિકકૃતં ગરુડપઞ્ચાશત્સ્તોત્રં સમ્પૂર્ણમ્ ।

